
NUTQIY RIVOJLANISHI SUST 
BO‘LGAN MAKTABGACHA 
YOSHDAGI BOLALARDA 
KO‘RGAZMALI-OBRAZLI 
TAFAKKUR XUSUSIYATLARI
Isayeva Mushtariy Alisher qizi
Alfraganus universiteti Pedagogika va psixologiya fakulteti,
Defektologiya yo‘nalishi 4-kurs talabasi

Annotatsiya: Mazkur maqolada umumiy nutqiy rivojlanishi sust bo‘lgan maktabgacha yoshdagi bolalarda ko‘rgazmali- 
obrazli tafakkur xususiyatlari yoritilgan. Mavzuga oid psixologik va pedagogik manbalar asosida, normal va nutq nuqso-
niga ega bolalarda tafakkur shakllanishining farqli jihatlari ko‘rib chiqilgan. Mazkur maqola ota-onalar va pedagoglar 
uchun foydali bo‘lishi mumkin.

Kalit so‘zlar: Ko‘rgazmali-obrazli tafakkur, umumiy nutqiy rivojlanish buzilishi, maktabgacha yosh, tafakkur rivoji, bolalar 
psixologiyasi, nutqiy nuqsonlar, noverbal intellekt.
Abstract: This article highlights the features of visual-figurative thinking in preschool-aged children with general speech 
underdevelopment. Based on the analysis of psychological and pedagogical sources, the article examines the distinctive 
characteristics of thinking formation in children with speech impairments compared to their normally developing peers. 
The material may be useful for parents and educators working with this category of children.

Key words: Visual-figurative thinking, general speech underdevelopment, preschool age, cognitive development, child 
psychology, speech disorders, nonverbal intelligence.
Аннотация: В данной статье освещаются особенности наглядно-образного мышления у детей дошкольного воз-
раста с общим недоразвитием речи. На основе анализа психологических и педагогических источников рассма-
триваются отличительные черты формирования мышления у детей с речевыми нарушениями и у нормально раз-
вивающихся сверстников. Материалы статьи могут быть полезны родителям и педагогам, работающим с данной 
категорией детей.

Ключевые слова: Наглядно-образное мышление, общее недоразвитие речи, дошкольный возраст, развитие 
мышления, детская психология, речевые нарушения, невербальный интеллект.

KIRISH
Atrofimizdagi har qanday narsa va hodisalarning o‘ziga xos belgilari, xossalari va ular o‘rtasidagi muno-

sabatlarni inson sezgi va idrok orqali anglaydi (masalan, rang, tovush, shakl, fazodagi harakat va joylashuv). 
Shuningdek, inson hodisalarni faqat bevosita emas, balki bilvosita, umumlashtirish asosida – tafakkur vosita-
sida anglaydigan tomonlari ham mavjud. Tafakkur jarayoni orqali inson voqelikdagi muhim belgilarni ajratib, 
ularni chuqur tahlil qila oladi. Tahlil, sintez, solishtirish, umumlashtirish, mavhumlashtirish, konkretlashtirish 
kabi fikrlov operatsiyalari orqali biz yangi bilim va ko‘nikmalarni egallaymiz. Tafakkur yordamida odam o‘z sezgi 
tajribasini yangicha anglab, voqelikdagi sabab-oqibat bog‘liqliklarini ochib bera oladi, xulosalar chiqara oladi, 
hodisalar rivojini oldindan ko‘ra oladi va amaliyotni takomillashtirishga harakat qiladi.

MAVZUGA OID ADABIYOTLAR SHARHI
I.P. Pavlov ta’kidlashicha, inson tafakkurining fiziologik asosi – birinchi va ikkinchi signal tizimlarining 

murakkab faoliyatidir. Ayniqsa, ikkinchi signal tizimi – nutqiy faoliyat bilan chambarchas bog‘liq bo‘lgani sababli, 
tafakkurning ajralmas qismidir. Zamonaviy psixologik-pedagogik adabiyotlarda (L.S. Vygotskiy, A.N. Leontyev) 
rivojlanishida og‘ish bo‘lgan bolalar faoliyatining o‘ziga xos xususiyatlari haqida fikr yuritilgan. Ularning fikricha, 
bunday bolalarda bilish faoliyati buzilishi, sezgi asosidagi bilimlarning yetishmovchiligi, nutqiy rivojlanishning 
sustligi va amaliy faoliyatning cheklanganligi kuzatiladi. Nutqdagi muammolar tufayli bu bolalar predmetlarning 
asosiy belgi va aloqalarini anglashda qiynaladilar. Ayniqsa, ular umumlashtirish va to‘g‘ridan to‘g‘ri bo‘lmagan 

operatsiyalarni bajarishda sezilarli darajada qiyinchiliklarga duch keladilar. Tafakkurni shakllantirishga qaratilgan 
maqsadli mashg‘ulotlar bolaning atrof-muhitni anglashini rivojlantirishga yordam beradi. U ob’yektlar orasidagi 
muhim bog‘liqliklarni tushunishga o‘rganadi, bu esa uning aqliy imkoniyatlarini kengaytiradi. Shuning uchun bu 
masalaning o‘rganilishi nazariy jihatdan ham muhim ahamiyatga egadir.

Nutqiy rivojlanishida nuqson bo‘lgan bolalarda ko‘rgazmali-obrazli tafakkur xususiyatlarini O.N. Usanova, 
T.N. Sinyakova, M.A. Fotekova, V.A. Kovshikova, Yu.A. Elkin, L.I. Belyakova, Yu.F. Garkusha, E.L. Figeredo 
kabi olimlar o‘rgangan. Ushbu tadqiqotning maqsadi – umumiy nutqiy rivojlanishida og‘ish bo‘lgan maktabgacha 
yoshdagi bolalarda ko‘rgazmali-obrazli tafakkur xususiyatlarini aniqlashdan iborat bo‘lgan. Insonni o‘rab turgan 
borliqdagi narsa va hodisalar o‘ziga xos xossalarga, hamda ular o‘rtasidagi munosabatlarga ega bo‘lib, ularni 
bevosita sezgi va idrok orqali (rang, tovush, shakl, fazodagi joylashuv, harakat) yoki bilvosita tafakkur vosita-
sida anglab olish imkonini yaratadi. Tafakkur – bu borliqni umumlashtirgan holda aks ettirish jarayoni hisobla-
nadi. U aqliy faoliyatning bir turi bo‘lib, narsa va hodisalar mohiyatini, ular o‘rtasidagi qonuniyatli aloqalarni 
ochib berishga qaratilgan bilim olish usuli hisoblanadi.

TADQIQOT METODOLOGIYASI
Tafakkurning eng muhim xususiyatlaridan biri – bilishni bevosita emas, balki vositalar orqali amalga 

oshirishidir. Inson bevosita sezgi orqali anglab bo‘lmaydigan narsani bilvosita boshqa belgilar, mavjud tajriba, 
tushunilgan xususiyatlar orqali anglaydi. Bu jarayon odatda ilgari o‘zlashtirilgan sezgi tajribasi va nazariy bilim-
larga asoslangan holda amalga oshiriladi. Boshqacha aytganda, bilvosita bilim – bu tafakkur orqali shakllana-
digan bilimdir. Ikkinchi asosiy xususiyati – umumlashtiruvchanligi hisoblanadi. Inson tafakkuri orqali borliqdagi 
har xil obyektlar orasidagi umumiylikni aniqlash mumkin. Umumlashtirish – bu bir-biridan farqli, ammo muhim 
jihatdan o‘xshash xususiyatlarga ega obyektlarni bir guruhga jamlash demakdir. Bu jarayon og‘zaki nutq 
yordamida amalga oshiriladi. Til vositasida ifodalanadigan tushunchalar faqat bitta predmetni emas, balki 
o‘xshash belgiga ega predmetlar guruhini bildiradi. Obrazlarda ham umumlashtirish mavjud bo‘lsa-da, ular 
odatda bevosita ko‘rinishga bog‘liq bo‘ladi. So‘z orqali esa bu umumlashtirish chegarasiz bo‘lishi mumkin.

Tafakkurning funksiyasi – inson bilim doirasini sezgi imkoniyatlaridan tashqariga kengaytirishdir. Tafakkur 
orqali inson bevosita sezgi bilan idrok etilmaydigan qonuniyatlarni tushunadi, sabablarni aniqlaydi, xulosalar 
chiqaradi.

S.L. Rubinshteyn fikricha, har bir tafakkur jarayoni – bu ma’lum bir muammoni hal qilishga qaratilgan 
faoliyat hisoblanadi. Har qanday fikrlash jarayoni maqsad va shart-sharoitlardan iborat vazifani hal qilishga 
yo‘naltiriladi. Ushbu jarayonni muvaffaqiyatli bajarish uchun umumlashtirilgan nazariy bilimlar bazasi zarur. 
Fikrlash – bu mavjud bilimlarni yangi muammoga qo‘llab, uni hal qilish usullarini topish jarayonidir. Tafakkurning 
uch asosiy turi mavjud: amalga asoslangan tafakkur, ko‘rgazmali-obrazli tafakkur va mantiqiy tafakkur. Bu turlar 
tafakkurning qanday vositalarga tayanishiga – ya’ni so‘z, obraz yoki harakatga qarab farqlanadi. Shuningdek, 
ularning har biri hal qilinayotgan masalaning amaliy yoki nazariy xususiyatiga qarab shakllanadi. Ko‘rgazma-
li-harakatli tafakkur – bu tafakkur turi bevosita predmetlar ustida bajariladigan harakatlarga tayanadi. U amaliy 
faoliyatda: mehnat, qurilish, tashkilotchilik jarayonlarida muhim ahamiyat kasb etadi. Ko‘rgazmali-obrazli 
tafakkur – obrazlar va tasavvurlar asosida shakllanadigan tafakkur turidir. Bu tafakkurda inson o‘z faoliyatining 
natijasini oldindan tasavvur qilib, mavjud vaziyatni obrazda o‘zgartiradi. Bu yerda harakat emas, balki obraz 
asosiy rolni o‘ynaydi. Mantiqiy tafakkur esa, asosan, tabiat va jamiyatdagi umumiy qonuniyatlarni aniqlashga 
qaratilgan tafakkur turidir. U keng tushunchalar, toifalar orqali amalga oshiriladi. Unda obrazlar ikkilamchi rol 
o‘ynaydi. Bu uchala tafakkur turi o‘zaro uzviy bog‘langan bo‘lib, har bir insonda bu tafakkur turlaridan biri ustun 
bo‘lishi mumkin, lekin ular bir-birini to‘ldirib boradi. Masala xarakteriga qarab birida obrazli tafakkur, boshqasida 
so‘z-logik, yana boshqasida amaliy tafakkur faol bo‘lishi mumkin.

TAHLIL VA NATIJALAR
Inson tafakkurining shakllanishi go‘daklik davridan boshlanadi va hayotining ilk yili davomida tafakkur 

nutqdan mustaqil ravishda, o‘zining tabiiy qonunlariga asoslangan holda rivojlanadi. Bolalarda tafakkurning 
rivojlanishidagi eng muhim shart – bu maqsadga yo‘naltirilgan tarbiya va ta’lim jarayoni hisoblanadi. Vositali 
faoliyat orqali bola avval sodda, keyinchalik murakkab bo‘lgan muammoli vazifalarni hal qilishga o‘rganadi. 
Kattalarning ko‘rsatmalari asosida u o‘z harakatlarini ongli ravishda boshqaradi, atrofdagi talablarni anglaydi va 
ularga mos ravishda harakat qiladi. Tafakkur taraqqiyoti bolaning fikrlash mazmunining boyishi, tafakkur shakl-
lari va usullarining asta-sekin murakkablashuvi, ularning shaxs taraqqiyotiga mos holda takomillashuvi orqali 
ifodalanadi. Bundan tashqari, bola tafakkur faoliyatiga intilish, ya’ni bilishga qiziqish hissini ham rivojlantiradi. 
Yangi tug‘ilgan go‘dak dastlab amaliy faoliyatda bevosita ishtirok etmaydi. U faqat kattalar bilan muloqot qiladi, 
hushyorlik holatida esa sezgi organlari orqali atrof-muhitni o‘rganadi.

Amerikalik psixolog Dj. Bruner fikricha, chaqaloq atrof-muhitni avvalo tanish harakatlar orqali o‘rganadi 
– ya’ni u amaliy yo‘sinda borliqqa ta’sir o‘tkazadi. Vaqt o‘tishi bilan (odatda go‘daklik yoshi tugagach), bu 
harakatlar obrazlar asosida shakllanadi, so‘ngra tushunchalar darajasigacha ko‘tariladi. Bolaning hayotining 
ikkinchi yarmida sezgi va harakat o‘rtasida uzviy bog‘liqlik yuzaga keladi. Dastlabki harakatlar faqat reflektor 
xarakterga ega bo‘lib, masalan, bolaning maqsadli qarashi, bosh harakati, ko‘z bilan kuzatishi ko‘rinishida 
namoyon bo‘ladi. Yil oxiriga kelib bola tafakkurning sodda elementlarini namoyon eta boshlaydi. Harakatli tafak-
kurning ilk shakllari – qo‘l harakatlarining ko‘p hollarda takrorlanishi, sezgi organlari faoliyatining takomillashuvi 
va harakatlar koordinatsiyasining yaxshilanishi bilan bog‘liq. Bu borada J. Piaje bolaning manipulyativ harakat-
lari va ularning koordinatsiyalashuviga alohida urg‘u bergan.

Keyingi rivojlanish bosqichida bola faol ravishda atrofni o‘rganishga kirisha boshlaydi. Uning orientat-
sion-tadqiqot faoliyati takomillashadi va bu tafakkurning rivojlanishiga kuchli turtki beradi. Maktabgacha yoshga 
kelib, ko‘rgazmali-obrazli tafakkur yanada umumlashtirilgan va murakkab shaklga ega bo‘ladi. Bola sxematik 
tasvirlarni yaxshi tushunadi, ularning asosida real vaziyatni tasavvur qila oladi, hattoki shunday sxemalarni 
mustaqil ravishda yaratishga ham intiladi. Bu bosqichda ko‘rgazmali-obrazli tafakkurning rivojlanishi bevosita 
nutq bilan uzviy bog‘liq bo‘ladi. Chunki so‘zlar obrazlarni mustahkamlaydi va ularni ongda saqlash imkonini 
beradi. Shunday qilib, maktabgacha yoshda obrazli tafakkur asosida mantiqiy fikrlash shakllana boshlaydi, 
bu esa bolaga yanada keng doiradagi aqliy vazifalarni hal qilish, ilmiy bilimlarni o‘zlashtirish imkonini beradi. 
Nutq buzilishlari va psixik rivojlanishning boshqa jihatlari o‘rtasidagi uzviy bog‘liqlik, o‘z navbatida, bunday 
bolalarning tafakkur jarayonlarida ham o‘ziga xoslikni keltirib chiqaradi.

O.N. Usanova va T.N. Sinyakova (1982) tomonidan olib borilgan tadqiqotlarga ko‘ra, umumiy nutqiy rivojla-
nishida og‘ish bo‘lgan bolalarni (ONR) nutqdan mustaqil aqliy faoliyati, ya’ni noverbal intellekti darajasiga qarab 
quyidagi uch guruhga ajratish mumkin:

1. Noverbal intellekti rivojlanishi nisbatan me’yordagidan farq qiluvchi, ammo bu farq nutq buzilishi bilan 
bog‘liq bo‘lmagan bolalar (taxminan 9%);

2. Noverbal intellekti me’yorga mos bo‘lgan bolalar (27%);

3. Intellektual rivojlanishi me’yorning past chegarasida bo‘lgan bolalar (eng ko‘p uchraydigan guruh – 63%).

M.A. Fotekova tomonidan amalga oshirilgan tadqiqotda bolalar tafakkurining ko‘rgazmali-obrazli shaklini 
aniqlash uchun J. Ravenning rangli progressiv matritsalariga asoslangan bolalar varianti qo‘llanilgan. Tadqiqot 
natijalariga ko‘ra, ONRga ega boshlang‘ich sinf o‘quvchilari vizual topshiriqlarni bajarish darajasi bo‘yicha bir 
xil emasligi, ularning bir necha guruhlarga bo‘linishi aniqlangan. Eng yaxshi natija ko‘rsatgan guruhdagi bolalar 
nutqiy kamchiliklarining og‘ir bo‘lmagan shakliga ega edi – asosan, tovush talaffuzi va grammatik tuzilmani 
egallashdagi muammolar. ONR tashxisi qo‘yilgan bolalarning taxminan 37 foizi vizual topshiriqlarni bajarishda 
sust ko‘rsatkichlarni namoyon qiladi. Faqatgina 7% nutqiy maktab o‘quvchilari natijalari normal rivojlangan 
tengdoshlarining ko‘rsatkichlariga yaqinlashgan bo‘ladi.

V.A. Kovshikov va Yu.A. Elkin (1979) motor afaziyaga ega bolalarda olib borgan tadqiqotlarida quyidagi 
tushunchalarni farqlashni tavsiya etadilar:

• Bilimlar – ilgari shakllangan aqliy faoliyat natijalari (obrazlar, tasavvurlar, tushunchalar) bo‘lib, ular tafakkur 
operatsiyalari uchun asos bo‘lib xizmat qiladi;

• Psixik faoliyatning o‘zini tashkil etishi – psixikaning o‘z-o‘zini faollashtirishga va boshqarishga qaratilgan 
jarayon bo‘lib, tafakkur jarayonining samarali kechishini ta’minlaydi;

• Bevosita tafakkur – muammoli vaziyatni hal qilishga qaratilgan aqliy faoliyatning o‘zi hisoblanadi.

Tadqiqotlar natijasida ma’lum bo‘ladiki, nutqi yetarlicha rivojlanmagan bolalarda tafakkur jarayoni va nati-
jalariga, avvalo, bilimlarning yetishmovchiligi, shu bilan birga o‘zini boshqarishdagi muammolar salbiy ta’sir 
ko‘rsatadi. Bu bolalarda atrof-muhit, predmetlarning xossalari va funksiyalari haqidagi bilimlar hajmi yetarlicha 
emas. Hodisalar o‘rtasidagi sabab-oqibat bog‘liqliklarini o‘rnatishda qiyinchiliklar yuzaga keladi. O‘zini boshqa-
rishdagi muammolar ko‘pincha bolaning emotsional-irodaviy va motivatsion sohalarining yetarlicha shakllan-
magani bilan bog‘liq bo‘ladi.

Bu holat psixofiziologik ortiqcha harakatchanlik (yoki, aksincha, sekinlashish), topshiriqqa nisbatan sust 
qiziqish, e’tiborsizlik, biror faoliyatga jalb bo‘la olmaslik shaklida namoyon bo‘ladi. Ba’zilar topshiriq ustida uzoq 
vaqt ishlamaydi yoki vazifani yuzaki bajaradi, uning barcha shartlarini inobatga olmaydi. Boshqalar esa ishni 
boshlab, tezda qiziqishini yo‘qotadi va vazifani yakunlamasdan voz kechadi, hatto uni to‘g‘ri bajargan taqdirda 
ham. ONRga ega bolalarda tafakkur operatsiyalarini to‘g‘ri bajarish salohiyati saqlanib qolgan bo‘lishi mumkin. 
Bu salohiyat bilim doirasini kengaytirish va o‘z-o‘zini tashkil qilish mexanizmlarini shakllantirish orqali rivojla-
nadi. Garchi bu bolalar o‘zlariga xos tafakkur rivojlanishi sharoitlariga ega bo‘lsalar ham, ular tahlil, sintez, 

solishtirish, umumlashtirish, tasniflash, ortiqcha belgini ajratish va analogiya asosida xulosa chiqarish kabi aqliy 
amallarni mustaqil ravishda egallashda qiyinchiliklarga duch keladilar. Bunday holatlarda ko‘rgazmali-obrazli 
tafakkurdagi kamchiliklar ikkilamchi, ya’ni nutq rivojlanishidagi buzilishlar bilan bog‘liq bo‘lishi mumkin. Biroq 
ba’zi hollarda bu kamchiliklar birlamchi xarakterga ega bo‘lib, bu esa bosh miyaning tepa va ensa sohalaridagi 
yetishmovchiliklar bilan asoslanadi. 

T.A. Fotekova (1993) ta’kidlaydi: nutqiy nuqson og‘irroq bo‘lsa, unda ko‘rgazmali-obrazli tafakkur shaklla-
nishi darajasi ham pasayadi. Bunday bolalarda, shuningdek, tafakkurning rigidligi – ya’ni moslashuvchanlikning 
yetishmasligi, fikr yuritishda qat’iy qoliplarga bog‘liqlik holati kuzatiladi (L.I. Belyakova, Yu.F. Garkusha, O.N. 
Usanova, E.L. Figeredo).

XULOSA
Inson tafakkuri uning butun hayoti davomida faoliyat bilan chambarchas bog‘liq holda rivojlanadi. Har bir 

yosh davrining tafakkur xususiyatlari mavjud bo‘lib, maktabgacha yoshda ko‘rgazmali-obrazli tafakkur asosiy 
aqliy faoliyat turi sifatida shakllanadi. Bu jarayon bevosita nutq rivojlanishiga tayanadi, chunki nutq obrazlarni 
mustahkamlab, fikr yuritishning vositasiga aylanadi. Nutq nuqsoni mavjud bo‘lgan bolalarda esa tafakkur jara-
yonlari bilimlarning yetishmovchiligi, o‘zini boshqarishdagi muammolar, sabab-oqibat bog‘liqliklarini o‘rnatish-
dagi murakkab tarzda kechadi.

